
Հաշմանդամություն ունեցող անձանց

                                                            հարցերով զբաղվող ազգային հանձնաժողովի

                                                                       03.06.11թ. թիվ 10 նիստով
    Ազգային զեկույց

         Վերջին տասնամյակում Հայաստանում սկիզբ է առել և աստիճանաբար արմատավորվում է հաշմանդամների նկատմամբ մարդու իրավունքի վրա հիմնված արդիական մոտեցումների և սկզբունքների որդեգրման գործընթացը: Փոխվել է հաշմանդամության գաղափարախոսությունը, փոխվել են մոտեցումները` բժշկական մոդելը փոխարինվել է սոցիալական մոդելով, ինչը ենթադրում է ոչ միայն հավասար իրավունքներ, այլև` հավասար հնարավորություններ և պարտականություններ: Այս գաղափարախոսությունն ամրագրված է Հայաստանի Հանրապետությունում սոցիալական պաշտպանության ոլորտում իրականացվող քաղաքականության հիմքում:  
         Հաշմանդամություն ունեցող անձանց նկատմամբ տարվող քաղաքականությունն անցել է երկար ճանապարհ` հատուկ հաստատություններում հաշմանդամների խնամքից մինչև հաշմանդամություն ունեցող անձանց հասարակություն ներառելու նպատակով հավասար պայմանների և հնարավորությունների ստեղծումը: 
         Հնարավորինս հավասար պայմաններ ստեղծելու համար, միջավայրի  մատչելիության ապահովման հետ զուգընթաց, կարևոր է նաև հաշմանդամություն ունեցող անձանց սոցիալական, հոգեբանական և  մասնագիտական վերականգնման  լիարժեք կազմակերպումը, ինչը կնպաստի հաշմանդամություն ունեցող անձանց կրթության, զբաղվածության և հասարակական կյանքում ակտիվ մասնակցության գործընթացին:

        Վիճակագրությունը
         2010թ. հունվարի 1-ի դրությամբ Հայաստանի Հանրապետությունում հաշվառված է 179257 հաշմանդամ, այդ թվում 80169 կին, ինչը կազմում է հաշմանդամների ընդհանուր թվի 44.7%-ը:                                                                                                                                

          Հաշմանդամների ընդհանուր թվից 1-ին խմբի հաշմանդամ են` 14839-ը, որից 5987-ը` կանայք, 2-րդ խմբի հաշմանդամ են`  96178-ը, որից 41711-ը` կանայք, 3-րդ խմբի հաշմանդամ են  59882-ը, որից 29890-ը` կանայք: Տոկոսային հարաբերությամբ հաշմանդամների ընդհանուր թվում ամենամեծ տոկոսը կազմում են 2-րդ խմբի հաշմանդամները` 53,7%:
         Հաշմանդամների ընդհանուր թվի մեջ մինչև 18 տարեկան հաշմանդամ երեխաները կազմում են 4.7 %   կամ 8358 երեխա, այդ թվում` 2581 աղջիկ:    

         2011թ. հունվարի 1-ի դրությամբ Հայաստանի Հանրապետությունում հաշվառված է 185080 հաշմանդամ, այդ թվում 83941 կին, ինչը կազմում է հաշմանդամների ընդհանուր թվի 45.3 %-ը: 

         Հաշմանդամների ընդհանուր թվից 1-ին խմբի հաշմանդամների թիվը կազմում է 14355, որից 5891-ը` կանայք, 2-րդ խմբի հաշմանդամների թիվը`  96198, որից 42038-ը` կանայք, 3-րդ խմբի հաշմանդամների թիվը` 66482, որից 33485-ը` կանայք են: 

         Տոկոսային հարաբերությամբ հաշմանդամների ընդհանուր թվում ամենամեծ տոկոսը կազմում են 2-րդ խմբի հաշմանդամները` 52%:

         Հաշմանդամների ընդհանուր թվի մեջ մինչև 18 տարեկան հաշմանդամ երեխաները կազմում են 4.4% կամ 8045 երեխա, այդ թվում` 2527 աղջիկ:

         Մատչելի միջավայրի ստեղծումը

         Հաշմանդամություն ունեցող անձանց հասարակություն ներառելու համար առաջին և ամենակարևոր նախապայմանն է` այլ քաղաքացիների հետ հավասար, մատչելի պայմանների ապահովումը:       

         Հաշմանդամների սոցիալական պաշտպանության ոլորտում Հայաստանի Հանրապետության Կառավարությունը սահմանում է հաշմանդամների համար կենսագործունեության միջավայրի մատչելիությունն ապահովող նորմերն ու  կանոնները: Ելնելով դրանից` Հաշմանդամություն ունեցող անձանց հարցերով զբաղվող ազգային հանձնաժողովի նիստերին պարբերաբար ներկայացվել է տեղեկատվություն այդ ուղղությամբ իրականացվող աշխատանքների վերաբերյալ:   

         Հաշմանդամություն ունեցող անձանց հարցերով զբաղվող ազգային հանձնաժողովի 2010 թվականի առաջին նիստում հանձնաժողովի նախագահը կարևորել է Հաշմանդամություն ունեցող անձանց հարցերով զբաղվող ազգային հանձնաժողովի և պետական կառավարման մարմինների, հասարակական կազմակերպությունների համատեղ համակարգված աշխատանքը հաշմանդամություն ունեցող անձանց հասարակություն ներառման, նրանց համար հավասար հնարավորությունների ապահովման և  սոցիալական պաշտպանության իրականացման գործում: Նիստում նշվեց նաև, որ “Հաշմանդամություն ունեցող անձանց իրավունքների մասին” ՄԱԿ-ի Կոնվենցիան ներկայացվել է  ՀՀ Ազգային ժողովի քննարկմանը:
         Ի կատարումն ՀՀ վարչապետի 2008 թվականի փետրվարի 25-ի թիվ 98-Ն որոշման` մարզային հանձնաժողովների նախագահները և Երևան քաղաքի  հանձնաժողովի քարտուղարը ներկայացրել են հաշվետվություն` 2009թ. ընթացքում հաշմանդամություն ունեցող անձանց հասարակություն ինտեգրելուն ուղղված, իրենց կողմից իրականացված,  աշխատանքների մասին:
Մարզային հանձնաժողովները նշել են, որ հանձնաժողովների կողմից իրականացված աշխատանքները համայնքներում մեծապես նպաստել են հաշմանդամություն ունեցող անձանց հիմնախնդիրների լուծմանը: Մեծ ձեռք բերումներ են արձանագրվել վերականգնողական և ցերեկային խնամքի կենտրոնների ստեղծման, հաշմանդամների նկատմամբ վերաբերմունքի փոփոխության հարցերում: Ակտիվացել է համագործակցությունը հաշմանդամության հարցերով զբաղվող հասարակական կազմակերպությունների հետ, կազմակերպվել են բազմաթիվ միջոցառումներ: Սակայն, այս ամենի հետ մեկտեղ, կան նաև շատ չլուծված հարցեր, մասնավորապես մեծ ու առաջնային խնդիրներ են` շրջակա միջավայրի հարմարեցումն ու  հաշմանդամների զբաղվածությունը:


  Հաշմանդամություն ունեցող անձանց հարցերով զբաղվող ազգային հանձնաժողովի 2010թ. փետրվարի 5-ին կայացած նիստում որոշվել է, որ հանձնաժողովի անդամները ներկայացնեն առաջարկություններ` ՀՀ Կառավարության 2009թ. օգոստոսի 13-ի թիվ 995-Ն “Հայաստանի Հանրապետության և Երևան քաղաքի ճանապարհային երթևեկության անվտանգության ազգային ռազմավարությունը և հինգ տարվա  գործողությունների  ծրագրերը   հաստատելու   մասին” որոշման մեջ փոփոխություններ  և լրացումներ կատարելու վերաբերյալ:
          Հաշմանդամների համար մատչելի պայմաններն ապահովելու գործընթացը տեղերում ակտիվացնելու նպատակով` Հաշմանդամություն ունեցող անձանց հարցերով զբաղվող ազգային հանձնաժողովի 2010թ. մայիսի 14-ին կայացած նիստում հանձնաժողովի քարտուղարը նշել է, որ ազգային հանձնաժողովը պարբերաբար քննարկել է հաշմանդամների և բնակչության սակավաշարժուն խմբերի համար հասարակական տրանսպորտից անարգել կերպով օգտվելու պայմանների մատչելիության հարցը, հանձնաժողովի անունից գրություններ են ուղարկվել Երևանի քաղաքապետարանի տրանսպորտի վարչություն և ՀՀ տրանսպորտի և կապի նախարարություն: 
         Հաշմանդամություն ունեցող անձանց հասարակություն ներառելու համար կարևորագույն նախապայմաններից են բնակելի, հասարակական, արտադրական շենքերի ու շինությունների, ինչպես նաև տրանսպորտային միջոցների մատչելիությունը: 
        Ինչպես Երևան քաղաքում, այնպես էլ հանրապետության մարզերի քաղաքային համայնքներում, սոցիալական ենթակառույցները` բուժական, կրթական, մշակութային, մարզական և այլ շինությունները, հիմնականում հարմարեցված չեն հաշմանդամներին:      
         Մատչելի տրանսպորտը հավասար հնարավորությունների, ինքնուրույն ապրելակերպի, համայնքի սոցիալական ու մշակութային կյանքում ակտիվ մասնակցության, ինչպես նաև զբաղվածության ապահովման նախապայմաններից մեկն է:

         Հաշմանդամների երթևեկությունն ապահովելու համար հանրապետությունում հարմարեցված փոխադրամիջոցների թիվը շատ սահմանափակ է: Փոխադրամիջոցների, կապի և հեռահաղորդակցման միջոցների բացակայության պատճառով, հեռավոր մարզերի հաշմանդամ բնակիչները հիմնականում հնարավորություն չեն ունենում օգտվել բժշկական, վերականգնողական և այլ ծառայություններից:

Հաշմանդամների համար մատչելի պայմաններ ապահովելու համար  աշխատանքներ են իրականացնում նաև հասարակական կազմակերպությունները:
 Հաշմանդամների իրավունքների պաշտպանության գործում «Ունիսոն» ՀԿ-ի կողմից  իրականացված աշխատանքներն ու միջոցառումներն ուղղված են հաշմանդամների ֆիզիկական մատչելիության, բժշկական սպասարկման, կրթության և այլ ոլորտներում նրանց իրավունքների խախտումների հետ կապված դեպքերի վերհանմանը և ծագած խնդիրների լուծմանը: 2010 թվականի ընթացքում «Ունիսոն»  Հ/Կ-ի կողմից անցկացվել է Երևանի բոլոր դատարանների և բժշկական հաստատությունների ֆիզիկական մատչելիության մոնիտորինգ: Արդյունքում վեր են հանվել բազմապիսի ճարտարապետական կառույցներ, որոնք խոչընդոտում են  հաշմանդամների համար  մատչելի պայմանների  ապահովմանը: Դիտարկման հիման վրա Հ/Կ-ն կազմել է համապատասխան զեկույց, իսկ անհրաժեշտության դեպքում, տվյալ խոչընդոտների վերացման համար, տրամադրել  համապատասխան խորհուրդներ: Խորհրդատվության արդյունքում «Կոնգրես» հյուրանոցի ղեկավարությունը կառուցել է բարձր մայթեզրը չեզոքացնող թեքահարթակ, բարելավել է հյուրանոցի մուտքի թեքահարթակը: Սայլակավոր հաշմանդամների համար ներկայումս հարմարեցվում է նաև հյուրանոցի սանհանգույցը: 
2010 թվականը “Սկարպ” ՀԿ-ն սկսել է Արևելյան Եվրոպայի և Եվրասիայի Սոցիալական իրավասության ծրագիրը, որի նպատակն է`   Հայաստանի Հանրապետությունում բարձրացնել իրազեկությունը հաշմանդամության խնդրի վերաբերյալ, հասարակությանը տալ ընդհանուր տեղեկատվություն հաշմանդամության խնդրի վերաբերյալ և հնարավորինս  մեղմացնել խտրական վերաբերմունքը հաշմանդամություն ունեցող անձանց նկատմամբ: 2010 թվականի մարտ ամսին կազմակերպությունը ՀՀ-ում` Գերմանիայի դաշնության դեսպանատան աջակցությամբ, ձեռք է բերել Ford Transit միկրոավտոբուս, որը հարմարեցված է սայլակից օգտվող հաշմանդամ անձանց համար և կարող է միաժամանակ տեղափոխել սայլակից օգտվող 8-9 մարդ: Մեքենան ծառայում է ինչպես կազմակերպության ծառայություններից օգտվող հաշմանդամություն ունեցող անձանց փոխադրման համար, այնպես էլ անհրաժեշտության դեպքում, մի շարք այլ միջոցառումների իրականացման ժամանակ: 
Սեպտեմբեր ամսից “Սկարպ” ՀԿ-ն Վրաստանի “Անկախ կյանքի դաշինք” կազմակերպության հետ համատեղ իրականացնում է “Մատչելի համայնք” ծրագիրը, որի նպատակն է ապահովել հաշմանդամների համար նախատեսված քաղաքաշինական ենթակառուցվածքների մատչելիությունը համայնքային մակարդակով: Հայաստանում և Վրաստանում ծրագիրը իրականացվում է զուգահեռաբար: Ծրագրի ընթացքում ակտիվ համագործակցություն է սկսվել համայնքային իշխանությունների, փոքր և միջին ձեռներեցություն ծավալող գործարարների հետ: Նրանց հետ “Սկարպ” ՀԿ-ի գրասենյակում պարբերաբար կազմակերպվում են հանդիպումներ, քննարկումներ հաշմանդամության խնդիրների վերաբերյալ: Ծրագրի արդյունքում Երևան քաղաքի տարբեր համայնքներում փոքր և միջին ձեռնարկատերերի կողմից կառուցվել են 15 թեքահարթակներ (փոքր խանութների, դեղատների, ինտերնետային ակումբների մուտքերի մոտ): 

“Աստղիկ” ՀԿ-ն 2010 թվականին իրականացրել է “Մատչելի Երևան” ծրագիրը, որի նպատակն է բարելավել  Երևանի փողոցների անցումներում  հաշմանդամների լիարժեք տեղաշարժման հնարավորությունները: Ծրագրի շրջանակներում ուսումնասիրվել է Երևան քաղաքի կենտրոնական 9 փողոցներ/ Աբովյան, Սայաթ Նովա, Բաղրամյան, Չարենց, Կորյուն, Իսահակյան, Թումանյան փողոցներ, Հյուսիսային և Մաշտոցի պողոտաներ/, որոնք ունեն 59 խաչմերուկ: Ուսումնասիրության ընթացքում ուշադրություն է դարձվել հաշմանդամների համար փողոցների հարմարեցվածության աստիճանին: Կատարվել են մայթերի փորձարկումներ հաշմանդամների հետ, այդ փորձարկումները նկարահանվել են: Ուսումնասիրված մայթերի ընդհանուր երկարությունը կազմել է 23920 մետր: Համարակալվել և չափագրվել են 580 հանգույցներ: Չափումների արդյունքները բաժանվել են 3 խմբի` օրինակելի (կանաչ գույնով), երբ հանգույցը ամբողջությամբ համապատասխանում է հայկական և միջազգային նորմերին (144 հանգույց, ընդհանուր քանակի 25%), բավարար (կապույտ գույնով), երբ հանգույցը մասամբ է համապատասխանում նորմերին և այս փուլում դրա վերակառուցումը հրատապ չէ (88 հանգույց, ընդհանուր քանակի 15%) և անթույլատրելի (կարմիր  գույնով), երբ հանգույցը ընդհանրապես հարմարեցված չէ հաշմանդամների տեղաշարժման համար, կամ իրականացված միջոցառումները չեն բավարարում համապատասխան նորմերի պահանջներին (348 հանգույց, ընդհանուր քանակի 60%): Անթույլատրելի հանգույցների դեպքում կատարվել են հղումներ համապատսխան հանգույցների գծագրերի վրա:
Հ/Կ-ի կողմից ուսումնասիրվել է փողոցների մայթերում առկա բոլոր անցումները, ստորգետնյա անցումները, մայթը հատող ջրատարները, դիտահորերը, կանգառները, ավտոկայանատեղիները, մայթի երթևեկելի մասում կառուցված վաճառակետերը:
         Անցումներում ուսումնասիրվել և չափագրվել է կառուցված թեքահարթակները, չափվել է դրանց թեքությունը (այն չպետք է գերազանցի 1:10 հարաբերությունը), թեքահարթակների եզրաքարերի բարձրությունները (ըստ նորմերի այն չպետք է գերազանցի 4սմ-ն, սակայն փորձը ցույց է տալիս, որ անգամ այդ բարձրությամբ եզրաքարը անանցանելի է սայլակավոր հաշմանդամների որոշ խմբերի համար), երեսապատման նյութը (այն պետք է իրականացված լինի ֆակտուրային նյութով, որը անգամ սառչելու դեպքում չպետք է սահուն դարնա) և  քայքայվածության աստիճանը: Հաճախ թեքահարթակը ամբողջությամբ համապատասխանել է սահմանված նորմերին, սակայն այն անանցանելի է դարձել քայքայվածության պատճառով: Ուսումնասիրված անցումների լուսաֆորներից ոչ-մեկը հարմարեցված չէ տեսողության խնդիրներ ունեցող անձանց համար (դրանք պետք է ունենան նաև ձայնային ազդանշան): Արձանագրվել են դեպքեր, երբ անցման մի կողմում կառուցված է թեքահարթակ, իսկ մյուսում` ոչ: Այսպիսի դեպքերը շփոթմունք են առաջացնում, քանի որ այդ անցումներում տեղակայված են հաշմանդամի համար հարմարեցված լինելու մասին վկայող նշաններ: Հաշմանդամների որոշ խմբեր (օրինակ` սայլակավոր հաշմանդամներ) հնարավորություն չունեն օգտվել քաղաքում առկա գետնանցումներից և  ոչ - մեկից: Այսինքն կան խաչմերուկներ, որոնք անանցանելի են հաշմանդամների այդ խմբերի համար: Այս դեպքերում կառուցվում են վերամբարձ հարթակներ, որը թանկարժեք լուծում է, կամ բացվում են հատուկ հաշմանդամների համար նախատեսված անցումներ, որոնք ունենում են նաև կոճակի միջոցով շարժումը կանգնեցնելու հնարավորություն: Աշխատանքի ընթացքում նկատվել է, որ շատ դեպքերում ցուցաբերված է ձևական մոտեցում, թեքահարթակները կառուցված են առանց նորմերին տեղյակ լինելու, իսկ նախագծերը իրականացվել են ոչ մասնագետների կողմից: Ուսումնասիրություններից հետո ”Աստղիկ” ՀԿ-ի կողմից ներկայացվել են մի շարք առաջարկություններ ներկա իրավիճակը շտկելու վերաբերյալ:

         Հաշմանդամություն ունեցող անձանց կրթության ապահովումը
         Բոլոր մարդկանց, այդ թվում հաշմանդամություն ունեցող անձանց սոցիալական ներառման և ինքնուրույնության ապահովման խնդրում կրթությունը հիմնարար գործոններից մեկն է: Կրթությունը ներառում է մարդու կյանքի բոլոր փուլերը, այդ թվում նախադպրոցական, տարրական, միջնակարգ, բարձրագույն և մասնագիտական կրթությունը, ինչպես նաև կյանքի ողջ տևողությամբ ընթացող ուսուցումը:

        Հիմնական կրթություն ստանալու հնարավորությունների ստեղծումը նպաստավոր է ոչ միայն հաշմանդամություն ունեցող անձանց համար, այլ նաև թույլ է տալիս հասարակության ոչ հաշմանդամ քաղաքացիներին ըմբռնել մարդկային բազմազանությունը: 

        Համաձայն “Կրթության մասին”, “Կրթության առանձնահատուկ պայմանների կարիք ունեցող անձանց կրթության մասին” ՀՀ օրենքների`  կրթության առանձնահատուկ պայմանների կարիք ունեցող երեխաների կրթությունը ծնողների ընտրությամբ կարող է իրականացվել ինչպես ընդհանուր հանրակրթական, այնպես էլ հատուկ հաստատություններում` հատուկ ծրագրերով: Սակայն իրականացված մի շարք հետազոտություններ վկայում են, որ կրթության առանձնահատուկ պայմանների կարիք ունեցող երեխաների ծնողների մեծ մասը նախընտրում են համապատասխան պայմանների առկայության դեպքում երեխայի կրթությունը կազմակերպել հանրակրթական տիպի դպրոցներում: Այս փաստը հիմնականում բացատրվում է նրանով, որ հատուկ դպրոցներում երեխաները մեկուսացվում են սոցիալական միջավայրից, ինչպես նաև ՀՀ որոշ մարզերում հատուկ դպրոցներ ընդհանրապես բացակայում են:
ՀՀ կրթության և գիտության նախարարության և  միջազգային ու  տեղական կազմակերպությունների  համագործակցության արդյունքում,  2010 թվականին կրթության բնագավառում իրականացվել են տարբեր միջոցառումներ, որոնք նպատակաուղղված են եղել հաշմանդամների կրթական կարիքներին համապատասխան ուսումնական ծրագրերի մշակմանն ու նրանց կրթության առավել արդյունավետ կազմակերպմանը, ինտեգրմանը հասարակություն:

Հանրապետությունում կրթության առանձնահատուկ պայմանների կարիք ունեցող երեխաների կրթությունը իրականացվել է 24 հատուկ հանրակարթական ուսումնական հաստատություններում, որոնցից 22-ը նախատեսված են եղել կրթության առանձնահատուկ պայմանների կարիք ունեցող երեխաների համար. իսկ 2-ը` հակասոցիալական վարք ցուցաբերած երեխաների համար: Կրթության առանձնահատուկ պայմանների կարիք ունեցող երեխաների 22 հատուկ հանրակրթական ուսումնական հաստատություններում 2010 թվականի ընթացքում սովորել է շուրջ 2600 երեխա: Կրթության առանձնահատուկ պայմանների կարիք ունեցող երեխաների ճիշտ ուղղորդման նպատակով, Երևանի բժշկահոգեբանամանկավարժական գնահատման կենտրոնի կողմից 2010թ. ընթացքում կատարվել է շուրջ 2500 երեխայի հոգեբանամանկավարժական գնահատում։ 

2010 թվականի ընթացքում ՀՀ ԿԳ նախարարության և Կրթության ազգային ինստիտուտի փորձագետներից ստեղծված աշխատանքային խմբերի կողմից մշակվել է ներառական կրթության ֆինանսավորման փորձնական կարգը և հանրակրթության միասնական ճկուն չափորոշիչները, որոնք հնարավորություն կտան բոլոր երեխաներին հաղթահարելու չափորոշիչային պահանջները: ԿԳՆ-ի և ԱԺ փորձագետներից կազմված մեկ այլ խումբ աշխատանքներ է իրականացրել «Հանրակրթության մասին» և «Կրթության առանձնահատուկ պայմանների կարիք ունեցող անձանց կրթության մասին» ՀՀ օրենքների համադրման ուղղությամբ: «Կրթության առանձնահատուկ պայմանների կարիք ունեցող անձանց կրթության մասին» ՀՀ օրենքի որոշ սկզբունքային դրույթներ վերանայվելով ներառվել են «Հանրակրթության մասին» ՀՀ օրենքի մեջ:
2010 թվականի հունիս ամսին ՀՀ սպորտի և երիտասարդության հարցերի նախարարության կազմակերպած հաշմանդամային սպորտին նվիրված համաժողովում ՀՀ ԿԳՆ ԿԱԻ մասնագետը ներկայացրել է զեկույց «Ֆիզիկական կուլտուրայի կարևորությունը «Բժշկական խմբերում» ընդգրկված աշակերտների համար» թեմայով: Կրթության ազգային ինստիտուտը ակտիվ համագործակցում է Ֆիզիկական կուլտուրայի հայկական պետական ինստիտուտի ադապտիվ ֆիզիկական կուլտուրայի ամբիոնի հետ` ներառական կրթություն իրականացնող դպրոցներում հատուկ բժշկական խմբերի համար ծրագիր և չափորոշիչ մշակելու ուղղությամբ:


Հատուկ կրթության ոլորտում միջազգային կազմակերպությունների համագործակցության արդյունքում մշակվել և հաստատվել է «ՀՀ կրթության և գիտության նախարարության հատուկ հանրակրթական ուսումնական հաստատություններում մշտադիտարկում իրականացնելու նպատակով հասարակական դիտորդների խմբի  ձևավորման  և  գործունեության կարգը»: Միաժամանակ, ընտրվել և հաստատվել է «ՀՀ ԿԳ նախարարության հատուկ հանրակրթական ուսումնական հաստատություններում մշտադիտարկում իրականացնող հասարակական խորհրդի կազմը»:  
2010 թվականի ընթացքում հանրապետությունում շարունակվել են ներառական կրթության զարգացման և ընդլայնման աշխատանքները։ ՀՀ ԿԳ նախարարի՝ 2010 թվականի հունիսի 28-ի N 623-Ա/Ք հրամանով` ներառական կրթություն իրականացնող դպրոցների ցանկը համալրվել է 16-ով, որի արդյունքում հանրապետությունում այսօր գործում է 62 ներառական կրթություն իրականացնող հանրակրթական դպրոց: 2010 թվականին պետական բյուջեով ֆինանսավորվել է 45 ներառական կրթություն իրականացնող հաստատություն, որտեղ սովորում  են 1625 կրթության առանձնահատուկ պայմանների կարիք ունեցող երեխա: 2010 թվականին հաստատվել է «Ներառական կրթության կազմակերպման կարգը», որի մշակմանը մասնակցել են ՀՀ ԿԳՆ-ի, Կրթության ազգային ինստիտուտի փորձագետներ, ինչպես նաև ներառական լավագույն փորձ ունեցող դպրոցների տնօրեններ և մանկավարժներ: Ներառական կրթության մանկավարժների վերապատրաստման ուղղությամբ Երևանում, Վայոց Ձորում, Գորիսում  և Կապանում վերապատրաստվել են 306 ուսուցիչ: 
Հատուկ կրթության ուսումնամեթոդական բազայի բարելավման նպատակով, Կրթության ազգային ինստիտուտի կողմից մշակվել են թեթև մտավոր հետամնացություն ունեցող երեխաների կրթության կազմակերպման 7-9-րդ դասարանների «Հայոց լեզու», «Հայոց պատմություն>», «Տեխնոլոգիա», 3-4-րդ դասարանների «Անգլերեն», «Ռուսերեն» առարկաների մեթոդական ձեռնարկները և «Անհատական ուսուցման պլանը»:
«Հույսի կամուրջ» հասարակական կազմակերպության և  ՀՀ ԿԳՆ միջև կնքված փոխըմբռնման հուշագրի  համաձայն` 2009-2010 թվականների ընթացքում  ՀՀ ԿԳՆ ԿԱԻ-ի հետ համատեղ միջազգային փորձագետի անմիջական աջակցությամբ մշակվել է ներառական կրթություն իրականացնող կրթական հաստատություններում թիմային աշխատանքի կազմակերպման, թիմի անդամների միջև համագործակցության,  դերերի ու պատասխանատվությունների խելամիտ բաշխման, ուսուցիչների և հոգեբանամանկավարժական օժանդակող թիմի վերապատրաստման փաթեթը, որը Կրթության ազգային ինստիտուտը ներառել է իր վերապատրաստումների պլանում: 2010 թվականին այդ ծրագրով վերապատրաստվել են ներառական կրթության համակարգում ընդգրկված թվով 18 ներառական դպրոցների մասնագետները: 
ՀՀ ԿԳՆ կրթության ազգային ինստիտուտի հետ համատեղ 2010 թվականի ապրիլին «Խնկո Ապոր» անվան գրադարանում կազմակերպվել է կրթական նյութերի և գրականության քառօրյա ցուցահանդես: «Հույսի կամուրջ» ՀԿ-ի երիտասարդ հաշմանդամ վերապատրաստողների կողմից բոլոր ներառական կրթություն իրականացնող 31 դպրոցներում կազմակերպվել են «Բարության դասեր» տարրական և միջին դասարանների երեխաների համար: Բաց հասարակության ինստիտուտի Կրթական ծրագրերի աջակցության Բուդապեշտի գրասենյակի կողմից կազմվել է գրքույկ «Կովկասի երեխաները»` Անդրկովկասում իրականացվող կրթական ծրագրերի մասին և սույն ծրագիրը ևս ներառվել է գրքույկում: Հայաստանում գրքույկի շնորհանդեսը կազմակերվել է 2010 դեկտեմբերի 13-ին Բաց հասարակության ինստիուտի կողմից:  «Հույսի կամուրջ» կազմակերպության կողմից, հաշմանդամների կրթության կազմակերպման խնդիրները հանրության մշտական ուշադրության կենտրոնում պահելու նպատակով, մշակվել և գործարկվել է www.inclusion.am ինտերակտիվ վեբ բլոգը, որը հնարավորություն կտա հաշմանդամ մարդկանց կրթության հարցերով շահագրգիռ բոլոր անհատներին, կրթական հաստատություններին, հասարակական կազմակերպություններին օգտվել ցանցում տեղադրված գրադարանից և տեսաձայնային պահոցից, կապ հաստատել այլ գործընկերների հետ, կազմակերպել on-line ֆորումներ, լայն քննարկման դնել հարցեր կամ մշակված փաստաթղթեր կամ աշխատություններ, ստանալ տեղեկատվություն միջազգային այլ ցանցերից և այլն: 
ՀՀ ԿԳ նախարարության, ՀՀ  Տավուշի մարզպետարանի, «Առաքելություն Արևելք» և «Հույսի կամուրջ» կազմակերպությունների կողմից 2009 թվականին կնքված քառակողմ հուշագրի շրջանակում մեկնարկել է եռամյա  «Միասին ապրել, միասին սովորել»  ծրագիրը, որը ֆինանսավորվում է Նորվեգիայի կառավարության կողմից։ Ծրագրի շրջանակում Տավուշի մարզում ընտրվել է 50 դպրոցներ, որոնց տնօրենների համար ԿԱԻ-ի, Տավուշի մարզի և Երևանի հինգական վերապատրաստողներ իրականացրել են երկօրյա վերապատրաստման դասընթացներ, որը հիմնված է ներառական կրթության փիլիսոփայության, դպրոցի ու դասարանի  կառավարման մակարդակների վրա: ԿԱԻ-ի վերապատրաստված դասախոսների կողմից 50 դպրոցների 1600 ուսուցիչներ անցել են 16 օրյա վերապատրաստում բաղկացած 4 մասից:  Ընտրված դպրոցներից 11 դպրոց 2010 թվականի մայիս ամսին ՀՀ ԿԳՆ-ի կողմից ճանաչվել են որպես ներառական կրթություն իրականցնող դպրոցներ: Տավուշի մարզի բոլոր 62 համայնքներում իրականցվել է հաշմանդամ կամ սովորելու դժվարություններ ունեցող շուրջ 1460 երեխայի գնահատում, որոնցից 700 երեխա «Հույսի կամուրջ» ՀԿ-ի «Երեխայի զարգացման կենտրոնների»    հոգեբանամանկավարժական թիմերի կողմից անցել են նախնական գնահատում:  Երեխաների գնահատումը կշարունակվի 2011 թվականի ընթացքում: Գնահատումն իրականցվում է դպրոցի մանկավարժի և երեխայի ծնողի հետ համատեղ: 50 դպրոցներում վերանորոգվել են ներառական կրթության տեղեկատվական սենյակներ, որոնք հագեցվել են համակարգիչներով, տպիչ սարքերով, աուդիովիդեո տեխնիկայով, խաղերով և կահույքով: Դպրոցներին տրամադրվել են նաև օգտակար գրականություն, դիդակտիկ պարագաներ և զարգացնող կրթական խաղեր: Այս դպրոցներում ստեղծվել են ծնողական փոխօգնության խմբեր: Համագործակցելով Նորք տեղեկատվական կենտրոնի հետ մարզում ստեղծվել է երեխաների տեղեկատվական միասնական բազա:
Բացի դա, այս ծրագրի շրջանակում ՀՀ ԿԳՆ կրթության պետական տեսչության հետ համատեղ մշակվել են ներառական կրթության որակի գնահատման չափանիշները, որոնց փորձարկումը կկայանա այս տարի: 

Միջին մասնագիտական և բարձրագույն մասնագիտական կրթության համակարգերում 1-ին և 2-րդ խմբի հաշմանդամություն, ինչպես նաև “հաշմանդամ երեխա” կարգավիճակ ունեցող անձանց տրվում է անվճար մասնագիտական կրթություն ստանալու իրավունք։ Միջին մասնագիտական պետական ուսումնական հաստատություններում ընդունելության ժամանակ առնվազն անցումային միավորներ հավաքած 1-ին և 2-րդ խմբի, ինչպես նաև մինչև 18 տարեկան մանկուց հաշմանդամ ուսանողի 2010 թվականին հատկացվել է անվճար  ուսուցման հիմունքներով 41 տեղ:
Մասնագիտական կրթության ոլորտում Դանիայի միջազգային զարգացման գործակալության ֆինանսավորմամբ ՀՀ ԿԳ նախարարության, Կրթության ազգային ինստիտուտի, «Առաքելություն Արևելք դանիական բարեգործական կազմակերպություն» և «Հույսի կամուրջ» ՀԿ-ի կողմից 2008-2010թթ. ընթացքում իրականացված ծրագրի արդյունքում ընտրվեցին Երևանի պետական հումանիտար քոլեջը և Հանրապետական թիվ 2 հատուկ կրթահամալիրը, որտեղ նախնական մասնագիտական /արհեստագործական/ երկու` «Այգեգործության» և «Գորգագործություն» մասնագիտությունների ուղղությամբ ՀՀ ԿԳՆ-ի, ԿԱԻ, մասնագիտական կրթության և ուսուցման զարգացման ազգային կենտրոնի /ՄԿՈՒԶԱԿ/ փորձագետներից ստեղծված աշխատանքային խմբի կողմից միջազգային փորձագետի աջակցությամբ մշակվել են այդ մասնագիտությունների  կրթական չափորոշիչները, որոնք հաստատվել են  ՀՀ ԿԳՆ-ի կողմից:  Ծրագրի շրջանակում միջազգային փորձագետի կողմից իրականացվել է վերապատրաստողների վերապատրաստում: Մշակվել են ընտրված մասնագիտությունների ուսուցման ծրագրերը, վերապատրաստման փաթեթը, դասավանդման ձեռնարկները և անհրաժեշտ ուսումնամեթոդական նյութերը: Երևանի պետական հումանիտար քոլեջի և հանրապետական թիվ 2 հատուկ կրթահամալիրի 79 ուսուցիչներ վերապատրաստվել են այս մասնագիտությունների դասավանդման թեմաներով` հիմնված ուսանողակենտրոն մեթոդների և կոնստրուկտիվիզմի սկզբունքների վրա: Երկու ուսումնական հաստատությունները հագեցվել են  նշված մասնագիտությունների ուսուցման համար անհրաժեշտ նյութատեխնիկական հարուստ բազայով: Անհրաժեշտ տեխնիկական միջոցներ են տրամադրվել նաև «Ջերմիկ անկյուն» խմբային տանը, որի բնակիչներից իննը սովորում են Երևանի պետական հումանիտար քոլեջի այգեգործական և գորգագործական խմբերում:    

Միաժամանակ, իրականացվել են համեմատական վերլուծություններ «Ուսման թեթև և միջին դժվարություններ ունեցող անձանց համար նախնական մասնագիտական կրթություն կազմակերպելու իրավական հիմքերը և անհրաժեշտ գործողությունները» և «Ուսման դժվարություններ ունեցող անձանց զբաղվածության և աշխատանք ունենալու հնարավորությունները և սահմանափակումները «Այգեգործություն» և «Գորգագործություն» որակավորումներով մասնագետների համար թեմաներով: Սույն ծրագրի շրջանակում ՀՀ ԿԳՆ-ի հետ համատեղ մշակվել են նաև մի շարք նորմատիվ փաստաթղթերի նախագծեր` որոնցից են «Նախնական մասնագիտական (արհեստագործական) և միջին մասնագիտական կրթության բնագավառում փորձնական մասնագիտական կրթական ծրագրերի իրականացման», «Արհեստագործական ուսումնարանների և նախնական մասնագիտական (արհեստագործական) կրթություն իրականացնող պետական ոչ առևտրային կազմակերպություններում կրթության առանձնահատուկ պայմանների կարիք ունեցող անձանց կրթության կազմակերպման համար ֆինանսավորման չափաքանակի սահմանման և տրամադրման» կարգերը: Նախագծերը ներկայացվել են ՀՀ ԿԳՆ` հետագա լրամշակման և սահմանված կարգով ընթացք տալու նպատակով: 
Գործատուների համար կազմակերպվել են մի շարք սեմինար-պարապմունքներ հաշմանդամության սոցիալական մոդելի և աշխատանքի իրավունքի թեմաներով:  Միաժամանակ մշակվել և գործատուների շրջանում տարածվել են տեղեկատվական փաթեթներ և նյութեր` հաշմանդամություն ունեցող անձանց կարողությունների մասին նրանց իրազեկությունը բարձրացնելու և վերաբերմունքը փոխելու նպատակով:
Հասարակության իրազեկության բարձրացման նպատակով կազմակերպվել են քարոզարշավներ` Հաշմանդամություն ունեցող անձանց շահերի պաշտպանության ՀԿ դաշինքի կազմակերպությունների, երկու ուսումնական հաստատությունների ուսանողների և ԶԼՄ-ների հետ համատեղ:
       Զբաղվածության ապահովումը
       Հաշմանդամների  զբաղվածության ապահովման խնդիրը  շարունակում է մնալ սոցիալական ոլորտի դժվար լուծելի հիմնախնդիրների շարքում: 2010 թվականը կարևորվեց հաշմանդամների զբաղվածության աջակցությանն ուղղված նոր ծրագրերի ներդրմամբ:  “Բնակչության զբաղվածության և գործազրկության դեպքում սոցիալական պաշտպանության մասին” ՀՀ օրենքում փոփոխություններ և լրացումներ կատարելու մասին” ՀՀ օրենքով ամրագրվել են “Հաշմանդամների համար աշխատատեղերի հարմարեցումը գործատուի մոտ” և “Մասնագիտություն ունեցող, սակայն աշխատանքային փորձ չունեցող գործազուրկների և հաշմանդամների աշխատանքային պրակտիկայի կազմակերպումը գործատուի մոտ” ծրագրերը, ինչպես նաև փոփոխություն է կատարվել “Գործազուրկներին այլ վայր աշխատանքի գործուղելու կապակցությամբ նյութական ծախսերի հատուցում” ծրագրում, որով հաշմանդամություն ունեցող անձինք ևս իրավունք են ձեռք բերել ընդգրկվել ծրագրում:  
       2011թ. հունվարի 1-ի դրությամբ “Զբաղվածության պետական ծառայություն” գործակալության տարածքային կենտրոններում գրանցված է 1170 հաշմանդամ, որից 664` կին: 
       Զբաղվածության պետական ծրագրերը և իրականացված միջոցառումները   “Հաշմանդամների մասնագիտական ուսուցում, աշխատանքային ունակությունների վերականգնում” ծրագրով 2010 թվականի ընթացքում զբաղվածության մարզային և տարածքային կենտրոնների կողմից կազմակերպվել է 81 հաշմանդամի մասնագիտական ուսուցում, որից աշխատանքի է տեղավորվել 17-ը: Ուսուցումները կազմակերպվել են տարբեր մասնագիտությունների գծով:
      “Աշխատաշուկայում անմրցունակ խմբերին աշխատանքի ընդունելիս աշխատավարձի մասնակի փոխհատուցում գործատուին” ծրագրով աշխատանքի է տեղավորվել 94 հաշմանդամ: Ծրագրում ընդգրկված հաշմանդամներից 5%-ը ունեն հաշմանդամության առաջին խումբ, 43%-ը` երկրորդ և 52%-ը` երրորդ խումբ: 

       Այս անձանց աշխատանքի ընդունելու համար գործատուն ստանում է աշխատավարձի փոխհատուցում` իր սահմանած աշխատավարձի 50%-ի չափով, բայց ոչ ավել, քան նվազագույն ամսական աշխատավարձի չափն է: Հաշմանդամության առաջին և երկրորդ խումբ ունեցող անձանց համար փոխհատուցումը գործատուին տրվում 2 տարի, իսկ երրորդ խմբի հաշմանդամների համար` մեկ տարի ժամկետով:
       “Ձեռնարկատիրական գործունեությամբ զբաղվելու նպատակով պետական գրանցման համար գործազուրկներին և հաշմանդամներին ֆինանսական աջակցության տրամադրում” ծրագրի շրջանակներում 8 հաշմանդամ գրանցվել է որպես անհատ ձեռնարկատեր: 

Մինչև ֆինանսական աջակցություն տրամադրելը ձեռնարկատիրական գործունեությամբ զբաղվելու ցանկություն ունեցող հաշմանդամներին զբաղվածության պետական ծառայությունը տրամադրվում է խորհրդատվություն, ծանոթացնում աշխատաշուկայում տիրող իրավիճակին: Մինչև ձեռնարկատիրական գործունեությամբ զբաղվելը հաշմանդամները կարող են ընդգրկվել նաև մասնագիտական ուսուցման դասընթացներին, որի արդյունքում կտիրապետեն ձեռնարկատիրական գործունեություն իրականացնելու հմտություններին:

Բացի վերը նշված ծրագրերից, հաշմանդամների ժամանակավոր զբաղվածության հարցը լուծելու և սոցիալական լարվածությունը մեղմելու նպատակով զբաղվածության մարզային և տարածքային կենտրոնները նրանց ընդգրկում են նաև վարձատրվող հասարակական աշխատանքների կազմակերպում ծրագրերում (ընդհանուր ընդգրկվածների (6254) շուրջ 5 %-ը):

Միջազգային փորձի ուսումնասիրության արդյունքում ”Զբաղվածության պետական ծառայություն” գործակալության նախաձեռնությամբ և Համաշխարհային Բանկի աջակցությամբ Գյումրիում 2010 թվականի սեպտեմբերից գործում է հաշմանդամների մասնագիտական կողմնորոշման և աշխատանքային վերականգնողական կենտրոնը, որի հիմնական նպատակը հաշմանդամների զբաղվածության ապահովման ճանապարհով` նրանց  հասարակություն ինտեգրման խնդրի լուծումն է: Ինչպես նաև աշխատաշուկայում հաշմանդամություն ունեցող անձանց մրցունակության բարձրացման և աշխատաշուկայի պահանջարկին համապատասխան մասնագիտության ընտրության նպատակով մասնագիտական կողմնորոշման իրականացումը, գործատուների, կրթական հաստատությունների, ընտանիքների համար հաշմանդամության ներառական քաղաքականության վերաբերյալ խորհրդատվական սեմինարների կազմակերպումը և այլն: 2010 թվականի ընթացքում կենտրոն են հաճախել շուրջ 1500 հաշմանդամություն ունեցող անձինք: Կենտրոնի աշխատակիցները կատարել են 261 տունայցեր, որի ժամանակ հաշմանդամին և նրա  ընտանիքի անդամներին մատուցվել են խորհրդատվական (իրավաբանական, հոգեբանական, բժշկական, սոցիալական  և այլն)  ծառայություններ:
          Բացի իրականացվող պետական ծրագրերից, 2010 թվականից “Հյուման Դիգնիթի ընդ Փիս” բարեգործական հիմնադրամը, ՀՀ աշխատանքի և սոցիալական հարցերի նախարարության “Զբաղվածության պետական ծառայություն” գործակալության հետ համատեղ իրականացնում են հաշմանդամների զբաղվածության աջակցությանն ուղղված “Հաշմանդամություն ունեցող անձինք Հայաստանում, որպես խոստումնալից աշխատուժ” եռամյա ծրագիրը, որը ֆինանսավորվում է Նիդերլանդների Արտաքին Գործերի Նախարարության MATRA ծրագրերի շրջանակներում: Ծրագրի հիմնական գործընկերն է “Ակտիվա” հիմնադրամը և ծրագրի իրականացման վայրն է Երևանի Էրեբունի-Նուբարաշեն համայնքը և Հրազդան քաղաքը: HDP -ին հանդիսանում է այս ծրագրի հիմնական գործընկերը Հայաստանում: Ծրագրի հիմնական նպատակն է մշակել արդյունավետ և կիրառելի մեթոդ, որը կմեծացնի զբաղվածության հնարավորությունները հաշմանդամների համար` այդպիսով խթանելով նրանց ինտեգրումը հասարակություն, ինչպես նաև աջակցել հաշմանդամներին աշխատանք գտնելու հարցում` հաշմանդամներին և գործատուներին մեկ միասնական դաշտ բերելու, MAST թեստի միջոցով հաշմանդամների աշխատանքային կարողությունները գնահատելու, մասնագիտական կրթության միջոցով նրանց հմտությունները մեծացնելու, ինչպես նաև գործատուների մոտ աշխատատեղերը հարմարեցնելու միջոցով: Այդ նպատակով խնդիր է դրվել զարգացնել արհեստագործական ուսումնարանների աշխատակիցների կարողությունները և հմտությունները, ինչպես նաև գործատուների մոտ առկա աշխատավայրերը հարմարեցնել հաշմանդամների համար: Ծրագրի ավարտին 40 հաշմանդամություն ունեցող անձ կտեղավորվի աշխատանքի գործատուների մոտ: 
2010 թվականի հուլիսի 2-ին, նպատակ ունենալով խթանել երկկողմ համագործակցությունը, հաշմանդամություն ունեցող անձանց համար աշխատանքային հավասար հնարավորություններ ապահովելու գործում “Հյուման Դիգնիթի ընդ Փիս” բարեգործական հիմնադրամի և ԶՊԾԳ-ն միջև կնքվել է փոխըմբռնման հուշագիր, իսկ դեկտեմբերի 8-ին կնքվել է առաջիկա տարիների գործողությունների իրականացման ամբողջական արձանագրությունը շահագրգիռ հինգ կողմերի /Աշխատանքի և սոցիալական հարցերի, Կրթության և գիտության նախարարություններ, HDP, Երևանի քաղաքապետարան, Գործատուների հանրապետական միություն/ միջև:
Գերմանական InWENT կազմակերպության աջակցությամբ ստեղծվել է աշխատանք փնտրողների համար առաջին էլեկտրոնային դասընթացը “Ինչպես փնտրել աշխատանք” թեմայով: Այն տեղադրված է ԶՊԾԳ-ի կայք էջում և մատչելի է ինտերնետից օգտվելու հնարավորություն ունեցողների համար: Սակայն, հաշվի առնելով, որ ինտերնետից կարող են օգտվել ոչ բոլորը, այն ձայնասկավառակներով տրամադրվել է հաշմանդամների հիմնախնդիրներով զբաղվող մի շարք ՀԿ-ի: Դասընթացի մասայականացման գործընթացը շարունակվում է: 
Սակայն այս իրականացվող  ծրագրերը դեռևս բավարար չեն լիովին լուծելու հաշմանդամների զբաղվածության հիմնախնդիրները: Դժվարություններ է առաջանում հատկապես հաշմանդամների աշխատանքային կարողությունների գնահատման, աշխատատեղերի հարմարեցման հարցերում: 

        Սոցիալական ձեռնարկությունների հիմնումն ուղղված է մի կողմից հաշմանդամ անձանց սոցիալական խնդիրների լուծմանը ու նրանց համար հնարավորինս հավասար պայմանների ապահովմանը, մյուս կողմից նրանց աշխատանքային ներուժը հասարակությանը ի շահ ներդնելուն: 

        Սոցիալական գործընկերները և տարբեր ոլորտներ ներկայացնող կազմակերպությունները, ինչպես նաև գործընկերության մյուս խմբերը կարևոր դերակատարում ունեն` տնտեսական և սոցիալական վերափոխումների մարտահրավերների հայտնաբերման գործում “Զբաղվածության պետական ծառայություն” գործակալության տարածքային կենտրոնների համար հատկապես կարևորվում է պետական և մասնավոր կառույցների հետ գործընկերային հարաբերությունների հաստատումը, որպեսզի աշխատատեղերի ստեղծման տեղական ռազմավարությունը համապատասխանեցվի նրանց կարիքներին, ինչպես նաև համապատասխան նպատակային ծրագրերի իրականացման միջոցով խթանվի հաշմանդամների ու աշխատաշուկայում անմրցունակ այլ սոցիալական խմբերի զբաղվածությունը: Սոցիալական գործընկերության սկզբունքի կիրառումը կնպաստի նաև օրենսդրության և ուսուցման ծրագրերի բովանդակության մշակման գործընթացին:                         

        Հաշմանդամների հավասար իրավունքների ապահովման գնահատման հիմնական չափանիշներից է նաև զբաղվածության ցուցանիշը, որը մեր երկրում, ցավոք, բավական ցածր է, չնայած ՀՀ գործող օրենսդրությունը պարունակում է դրույթներ, որոնք երաշխավորում են հաշմանդամների աշխատանքի իրավունքի ապահովումը: Զբաղվածությունը հաշմանդամների սոցիալական ինտեգրման և ինքնուրույնության կարևոր տարրերից մեկն է:

        Մասնագիտական ուսուցման և կողմնորոշման, աշխատանքի տեղավորման հարցերի առնչությամբ ծրագրեր են ներկայացնում նաև հաշմանդամների հիմնահարցերով զբաղվող հասարակական կազմակերպությունները: Այդ ծրագրերն իրականացվում են պետական քաղաքականության ներքո, հաշվի առնելով հաշմանդամների առաջարկությունները և դիտողությունները:       
«Ունիսոն» հասարակական կազմակերպությունում զբաղվածության հարցի լուծման ուղղությամբ 2010 թվականի ընթացքում մշտապես գործել է զբաղվածության կենտրոնը, որն աջակցել և անհրաժեշտ խորհրդատվություն է տրամադրել աշխատանք փնտրող հաշմանդամներին ռեզյումեի կազմման և հարցազրույցի անցկացման գործում:  

Միևնույն ժամանակ կազմակերպությունը տարվա ընթացքում շարունակել է իր բանակցությունների ընթացքը գործատուների հետ (ինչպես խոշոր ընկերությունների ղեկավարների, այնպես էլ միջին և մանր ձեռնարկատերերի հետ), որոնց արդյունքում 4 հաշմանդամներ աշխատանքի են անցել` 2-ը “Օրանժ Արմենիա” ընկերությունում և 2-ը՝ անհատ ձեռներեցների մոտ: «Ունիսոն» ՀԿ-ն նաև մշտապես զբաղվում է հաշմանդամների համար 2009 թվականին ստեղծված www.jobs.disability կայքի թարմացմամբ: Աշխատանք փնտրող հաշմանդամների հմտությունների և աշխատաշուկայում մրցունակության բարձրացման նպատակով կազմակերպությունում մշտապես գործող համակարգչային դասընթացներին 2010թ. ավելացան անգլերենի 8-ամսյա դասընթացները:
2010 թվականին Հայաստանի հաշմանդամների “Փյունիկ” միությունը Զբաղվածություն պետական ծառայություն գործակալության աջակցությամբ իրականացրել է “Վերականգնողական պարագաների հավաքում և վերանորոգում” ծրագիրը, որին մասնակցել են 7 հաշմանդամներ: Ծրագրի ավարտից հետո երկու հաշմանդամներ աշխատանքի են ընդունվել “Սայլակների վերանորոգման և մոդիֆիկացման արհեստանոց”  ծրագրում:
2010 թվականին կազմակերպությունն իրականացրել է նաև աշխատանքային ուսուցման ծրագրեր` հաշմանդամ երիտասարդներին և աղջիկներին ուսուցանելով ասեղնագործություն, նկարչություն, փայտի փորագրություն և խեցեգործություն:

        “Աստղացոլք” ՀԿ-ն գործունեություն է ծավալում Գեղարքունիքի, Տավուշի և Լոռու մարզերում: Կազմակերպության շահառուներն են հաշմանդամություն ունեցող անձինք և նրանց ընտանիքների անդամները, դժվար իրավիճակներում գտնվող երեխաները: 
          2010 թվականին կազմակերպությունը կրկին իրականացրել է սոցիալական ձեռներեցության զարգացման ծրագիրը, որի համար ֆինանսավորում է ստացել «Եվրասիա համագործակցություն» հիմնադրամից: Հաշվի առնելով, որ այս ծրագիրը գրվել էր նախորդ` TSG-ի կողմից 2009 թվականին ֆինանսավորված ծրագրից քաղած դասերի հիման վրա, ապա այս անգամ ծրագրի շրջանակներում հզորացվել է  ձեռնարկության նյութատեխնիկական բազան, գնվել են նոր սարքավորումներ, որոնց շնորհիվ հնարավորություն է ստեղծվել ավելացնել արտադրաքանակը: Ստեղծվել է www.handmadegifts.am առցանց խանութը, պատրաստվել է ձեռնարկության կոնտակտներով այցեքարտեր, պիտակներ և թղթե պարկեր, գովազդային պաստառ: Լուծվել է արտադրանքի պոլիէթիլենային փաթեթավորման խնդիրը: Կազմակերպության աշխատակազմը ստացել է խորհրդատվություն մարքեթինգի փորձառու մասնագետից: Կազմակերպվել է երկու նոր մասնագետների մասնագիտական ուսուցում «փայտի փորագրող» մասնագիտությամբ, որոնց տրամադրվել է նաև որակի գծով մասնագետի խորհրդատվություն: Այսպիսով, Սոցիալական ձեռնարկության շնորհիվ լուծվել է հաշմանդամություն ունեցող 4 անձանց զբաղվածության խնդիրը և որոշ ֆինանսական միջոցներ ուղղվել են հատուկ կարիքներով երեխաների ցերեկային խնամքի կենտրոնի աշխատանքի ապահովմանը: Այժմ ծրագիրը ինքնաֆինանսավորվում է: Ձեռնարկությունը հնարավորություն է ստեղծու, բացի ձեռնարկության արտադրանքից, վաճառել նաև տնային պայմաններում հատուկ կարիքներով անձանց ձեռքերով պատրաստված իրերը, դրանով իսկ մեղմելով նրանց ընտանիքներում առկա սոցիալական լարվածությունը:
“Counterpart int” կազմակերպության միջոցով իրականացվել է «Սոցիալական ձեռնարկություն` քայլ դեպի սոցիալական անկախություն» շահերի պաշտպանության  ծրագիրը: Ծրագրի շրջանակներում`
գ իրականացվել է հաշմանդամություն ունեցող անձանց աշխատանքի իրավունքին վերաբերող ներպետական և միջազգային օրենսդրության վերլուծություն,
գ բարձրացել է հաշմանդամների խնդիրներով զբաղվող ՀԿ-ների, հատուկ կարիքներով անձանց և գործատուների իրազեկվածությունը Սոցիալական ձեռներեցության վերաբերյալ սեմինարների միջոցով,
գ տպագրվել է գրքույկ «Ինչ է պետք իմանալ սոցիալական ձեռներեցության մասին» խորագրով, որը տարածվել է հաշմանդամություն ունեցող անձանց շահերի պաշտպանությամբ զբաղվող ՀԿ-ների շրջանում,
2010 թվականի ընթացքում “Հույսի կամուրջ” հասարակական կազմակերպությունը Տավուշի մարզի Դիլիջան, Իջևան, Նոյեմբերյան և Բերդ քաղաքներում գործող երեխայի զարգացման կենտրոններում հաշմանդամ, կրթության հատուկ կարիք ունեցող երեխաների և նրանց ընտանիքների համար կազմակերպել է սոցիալական հմտությունների անհատական պարապմունքներ, մատուցվել է խոսքի զարգացման, արտթերապիայի, ֆիզիկական-վերականգնողական թերապիայի և այլ ծառայություններ ավելի քան 605 երեխայի համար: Հաշմանդամ մարդկանց մասնագիտական /արհեստագործական/ կրթություն ստանալու, զբաղվածության հնարավորությունների և խոչընդոտների վերաբերյալ Ազգային Ժողովի փորձագետը իրականացրել է 2 վերլուծություն, որոնք ներկայացնելու և քննարկելու նպատակով “Հույսի կամուրջ” ՀԿ-ն կազմակերպել է 2 կլոր սեղան, որին մասնակցել են շահագրգիռ կառույցների ներկայացուցիչներ: Ընդհանուր առմամբ առավել քան 70 մարդ մասնակցել է քննարկումներին: Կազմակերպվել է արտագնա սեմինար “Հաշմանդամ մարդկանց շահերի պաշտպանություն” ՀԿ դաշինքի անդամ հասարակական կազմակերպությունների և գործատուների համար` “Հաշմանդամ անձանց աշխատանքի ընդունելու համար գործատուներին շահագրգռելու ուղիները”, “Հաշմանդամ անձանց զբաղածության քվոտավորման միջազգային փորձը” և “Հայաստանի Հանրապետությունում գործող օրենսդրական դաշտը” թեմաներով: ՀՀ գործատուների հանրապետական միության և առևտրաարդյունաբերական պալատի անդամ գործատուներին տրամադրվել է հաշմանդամ անձանց զբաղվածությունն ապահովելու դեպքում օրենսդրությամբ սահմանված արտոնությունների վերաբերյալ փաթեթ:      


 Հաշմանդամների բժշկական օգնություն  և  սպասարկում

        Ինչպես ոչ հաշմանդամ մարդկանց, այնպես էլ հաշմանդամներին անհրաժեշտ են համարժեք առողջապահական ծառայություններ: Պետք է ընդունել, որ որոշ դեպքերում հաշմանդամների կյանքի որակի բարելավման համար պահանջվում են նաև հատուկ և նորարարական առողջապահական ծառայություններ:  

        Մեր պետությունը երաշխավորում է հաշմանդամների որակյալ բուժօգնությունը պետական բյուջեի միջոցների հաշվին: Հայաստանի Հանրապետությունում հաշմանդամ քաղաքացիների բուժօգնությունը կազմակերպվում է պետության կողմից երաշխավորված անվճար բժշկական օգնության և սպասարկման կազմակերպման մասին չափորոշչի համաձայն: Հաշմանդամություն ունեցող անձինք ընդգրկված են ՀՀ Կառավարության 04.03.2004թ. «Պետության կողմից երաշխավորված անվճար բժշկական օգնության և սպասարկման մասին» թիվ 318-Ն և 09.02.2006թ. թիվ 291-Ն որոշումներով հաստատված բնակչության սոցիալապես անապահով ու առանձին /հատուկ/ խմբերի ցանկում և օգտվում են սահմանված արտոնություններից: Հաշմանդամների անվճար բուժօգնություն ստանալու իրավունքի ապահովման գործընթացի նկատմամբ ՀՀ առողջապահության նախարարության կողմից պարբերաբար իրականացվում է մոնիտորինգ:
        Առողջության առաջնային պահպանման օղակում բուժօգնությունն անվճար է բնակչության բոլոր խմբերի` այդ թվում հաշմանդամների համար: Հաշմանդամություն ունեցող անձինք, պոլիկլինիկայի ուղեգրմամբ, օգտվում են դժվարամատչելի հետազոտություններից, հիվանդանոցային  և ստոմատոլոգիական բուժօգնությունից: ՀՀ առողջապահության նախարարության, մարզպետարանների ու Երևանի քաղաքապետարանի ուղեգրերով հաշմանդամներն օգտվում են առողջարանային վերականգնողական բուժումից: 

        ՀՀ Կառավարության 23.11.2006թ. N1717-Ն որոշման և ՀՀ առողջապահության նախարարի 27.01.2005թ. N 74-Ն հրամանի համաձայն` անվճար կամ արտոնյալ պայմաններով բնակչության սոցիալապես անապահով խմբերին դեղերով ապահովում է տարածքային պոլիկլինիկան` համապատասխան մասնագետի նշանակմամբ: 

        1-ին և 2-րդ խմբերի հաշմանդամներն օգտվում են անվճար, իսկ 3-րդ խմբի հաշմանդամները` արժեքի 50 տոկոս զեղչով   դեղորայք ստանալու արտոնությունից: 

        Դեղերի դուրս գրումն իրականացվում է ՀՀ առողջապահության նախարարի 27.01.2005թ. N 74-Ն հրամանով հաստատված «Հայաստանի Հանրապետության հիմնական դեղերի ցանկին» համապատասխան: Եթե հիվանդությունից ելնելով հիվանդին բժշկի ցուցումով նշանակվել է հիմնական դեղերի ցանկում չընդգրկված դեղ, ապա ամբուլատոր-պոլիկլինիկական բժշկական կազմակերպության տնօրենի հրամանով ստեղծվում է հանձնաժողով, որի եզրակացության հիման վրա հիվանդին դուրս է գրվում դեղ ՀՀ առողջապահության նախարարի 2010 թվականի մարտի 5-ի թիվ 05-Ն հրամանով հաստատված «Հայաստանի Հանրապետությունում գրանցված դեղերի պետական գրանցամատյանի (ռեեստրի)» ցանկից:

         ՀՀ առողջապահության նախարարությունը  պարբերաբար մարդասիրական  օգնության ճանապարհով ստանում  է մի շարք դեղեր և հատկացնում ամբուլատոր-պոլիկլինիկական ծառայություններին: ՀՀ առողջապահության նախարարի  27.01.2005թ. թիվ 74-Ն հրամանի 5-րդ կետի համաձայն` «Մարդասիրական օգնությամբ ստացված դեղերն անվճար տրվում են բոլոր հիվանդներին, ըստ բժշկական ցուցումների», անկախ սոցիալական խմբի պատկանելությունից: 

         Պետական պատվերի շրջանակներում իրականացվում է հաշմանդամ երեխաների ամբուլատոր-պոլիկլինիկական և հիվանդանոցային բուժօգնությունը, վերականգնողական և առողջարանային բուժումը, դժվարամատչելի հետազոտությունները և դեղերով ապահովումը: Պետական պատվերի շրջանակներում իրականացվում է նաև հաշմանդամ երեխաների 
օրթեզավորումը և կորսեթավորումը: Առողջապահության համակարգում իրականացվում են երեխաների հաշմանդամության կանխարգելմանն ուղղված նորածնային սկրինինգներ, որոնց միջոցով հնարավորություն է ստեղծվում իրականացնել մի շարք հիվանդությունների վաղ ախտորոշում և բուժում: 

2010թ. բնական հիպոթիրեոզի սկրինինգի ծրագրի շրջանակներում իրականացվել է 26544 հետազոտություն, որի արդյունքում հայտնաբերվել է բնական հիպոթիրեոզով հիվանդ 14 երեխա, որոնց նշանակվել է համապատասխան բուժում: Ֆենիլկետոնուրիայի սկրինինգի ծրագրի շրջանակներում իրականացվել է 19702 հետազոտություն, որի արդյունքում հայտնաբերվել է ֆենիլկետոնուրիայով հիվանդ 2 երեխա, որոնց նշանակվել է համապատասխան բուժում: Լսողության սկրինինգի ծրագրի շրջանակներում 2008-2010թթ. իրականացվել է 16392 հետազոտություն, հայտնաբերվել է նեյրասենսոր ծանրալսությամբ 13 երեխա, բոլորն ապահովվել են լսողական սարքերով, 4 երեխայի կատարվել է ականջի խխունջի պատվաստման վիրահատություն: 
ՀՀ առողջապահության նախարարի 23.06.2010թ. թիվ 1040-Ա հրամանով ներդրվել է անհասության ռետինոպաթիայի նորածնային սկրինինգի ծրագիրը` ուղղված անհասության ռետինոպաթիայով պայմանավորված երեխաների հաշմանդամության կանխարգելմանը: Ծրագրի շրջանակներում իրականացվել է 198 երեխայի հետազոտություն, կատարվել է 26 հիվանդի լազերային վիրահատություն: 

         Առողջապահական կազմակերպություններում հաշմանդամների համար մատչելի պայմաններ ապահովելու նպատակով ՀՀ առողջապահության նախարարության կողմից հանձնարարական է տրվել առողջապահական կազմակերպությունների տնօրեններին` շինությունները հաշմանդամների տեղաշարժմանը հարմարեցնելու և ծառայություններից օգտվելու վերաբերյալ: 
             Հաշմանդամների վերականգնումը

          2010թ. իրականացվել և համակարգվել են Հաշմանդամների սոցիալական պաշտպանության 2010 թվականի տարեկան ծրագրով նախատեսված հաշմանդամների վերականգնման և պրոթեզաօրթոպեդիկ օգնության տրամադրման աշխատանքները: 
         Հաշմանդամների ինտեգրումը հասարակություն անհնար է առանց հաշմանդամների վերականգնման միջոցառումների իրականացման, որը իր մեջ  ներառում է բժշկական, մասնագիտական և սոցիալական միջոցառումների համակարգ: 

Հաշմանդամների վերականգնումն իրականացվում է պետական պատվերի շրջանակում:

         Հանրապետությունում գործում են տարբեր ուղղվածության վերականգնողական ծառայություններ` հակատուբերկուլյոզային, նյարդահոգեբանական, սրտաբանական, բուժվերականգնողական, պրոթեզաօրթոպեդիկ պարագաներով և վերականգնման  տեխնիկական միջոցներով ապահովման և այլն:

Պետական բյուջեի միջոցների հաշվին տրամադրվող  պրոթեզաօրթոպեդիկ և վերականգնողական պարագաների առումով տարեցտարի բարելավվել է վիճակը հաշմանդամների: Ընդլայնվել է վերականգնողական պարագաների ցանկը, որոնք հաշմանդամներին տրվում են պետական պատվերի շրջանակում, ավելացել են ծավալները: 

          2010 թվականի ընթացքում հաշմանդամներն ապահովվել են պրոթեզաօրթոպեդիկ և վերականգնողական պարագաներով` 17689 ընդհանուր քանակով, այդ թվում տրամադրվել է լսողական սարք` 1287 հատ, որից 277-ը` եվրոպական արտադրության,   հաշմանդամի նստասայլակ` 497 հատ, վերին և ստորին վերջույթների պրոթեզներ` 1057, հենակ` 1654, ձեռնափայտ` 726, օրթոպեդիկ կոշիկ` 1305 զույգ, պրոթեզի կոշիկ` 2874 զույգ, կրծագեղձի պրոթեզ` 408, փոքր տրամաչափի սայլակ 7, քայլակ 138, ձայնաստեղծ սարք է ստացել 100 հաշմանդամ, 70 հաշմանդամի  կատարվել է աչքի պրոթեզավորում, տրվել են լսողական սարքի ներդիրներ` 200 հատ /100 երեխայի/, եվրոպական արտադրության լսողական սարքեր են տրամադրվել 12-18 տարեկան երեխաներին և 19-25 տարեկան երիտասարդներին, ինչպես նաև   Հայրենական մեծ պատերազմի վետերաններին:
2010 թվականին իրականացվել է տեսողությունը կորցրած  հաշմանդամների համար հատուկ տառատեսակներով գրքերի տպագրության, տետրերի  պատրաստման և “Խոսող գրքերի” ձայնագրության ծրագիրը: 
          Տեսողության խնդիրներ ունեցող անձանց հասարակություն ինտեգրելու, նրանց ուսուցման և աշխատանքի համար մատչելի պայմաններ ապահովելու նպատակով` 2010 թվականին պետական բյուջեից միջոցներ են հատկացվել տեսողությունից 1-ին խմբի հաշմանդամներին և հաշմանդամ երեխաներին` “Արև” համակարգի ուսուցման և համակարգչային տեխնիկայով ապահովման համար: Տարվա ընթացքում նշված ծրագրում ընդգրկվել են 20 հաշմանդամ: 

         “Արև” տեղեկատվական հաղորդակցման ծրագրի շահագործում գրադարաններում” ծրագրի շրջանակներում ևս տեսողության խնդիրներ ունեցող անձանց համար իրականացվել է  տեղեկատվության և  հաղորդակցման ապահովում:  
         2010 թվականին իրականացվել են հաշմանդամների վերականգնողական օգնության տրամադրման և պետական պատվերի շրջանակում բուժհաստատություններ ուղեգրման աշխատանքները:
         “Արթմեդ” բժշկական վերականգնողական կենտրոնում և “Սթրես” հոգեկան առողջության վերականգնողական կենտրոնում բուժվել և վերականգնման կուրս են ստացել համապատասխանաբար 687 և  384  հիվանդ:  
        2010թ. հաշմանդամների սոցիալական պաշտպանության բնագավառում իրականացվել են օրենսդրական բարեփոխումներ պրոթեզաօրթոպեդիկ և վերականգնողական պարագաներով ապահովման և այլ ծառայությունների տրամադրման ուղղությամբ, որը հնարավորություն է ստեղծում էլ ավելի մատչելի   դարձնել պրոթեզաօրթոպեդիկ պարագաների, վերականգնման տեխնիկական և այլ օժանդակ միջոցների տրամադրման հետ կապված հարաբերությունները:  
        Հաշմանդամության ոլորտում պատասխանատու բոլոր պետական և հասարակական կազմակերպությունների և  Հաշմանդամություն ունեցող անձանց հարցերով զբաղվող ազգային հանձնաժողովի կողմից համապատասխան առաջարկություններ ստանալուց և դրանք ամփոփելուց հետո, ՀՀ Կառավարություն է ներկայացվել  “ՀՀ Կառավարության  2007 թվականի ապրիլի 12-ի թիվ 453-Ն որոշման մեջ փոփոխություններ  և լրացումներ  կատարելու մասին”  ՀՀ  Կառավարության նախագիծ:  Այն հաստատվել  է  2010 թվականի  հուլիսի 15-ին`  թիվ 888-Ն որոշմամբ:

Հաշմանդամություն ունեցող անձանց ինտեգրումը հասարակություն
սպորտի միջոցով
Հաշմանդամների ինտեգրումը հասարակություն  սպորտի միջոցով ամրագրված է “Հայաստանի Հանրապետությունում հաշմանդամների սոցիալական պաշտպանության մասին” ՀՀ օրենքում, ինչպես նաև ՀՀ Կառավարության 2005թ. օգոստոսի 18-ի թիվ 1345-Ն որոշմամբ հաստատվել է “Ֆիզիկական արատներ ունեցող կամ հաշմանդամ երեխաների համար առանձին ուսումնամարզական պարապմունքների իրականացման կարգ”-ում:

         Հաշմանդամների ինքնուրույնության,  հասարակության մյուս անդամների հետ հավասար կյանք վարելու համար անհրաժեշտ է, որ նրանք ապրեն հնարավորինս լիարժեք կյանքով`  շփվելով հասարակության լայն խավերի հետ :
 
Հաշմանդամների սոցիալական պաշտպանության 2010թ. տարեկան ծրագրի այս ոլորտի  հիմնական խնդիրներից են`

     -    հաշմանդամների համար իրականացվող  մարզական ծրագրերի պակասը,    

     - մարզական օջախների հաշմանդամների առանձնահատուկ կարիքներին                      հարմարվածության, ֆիզիկական   մատչելիության բացակայությունը,
     -  հաշմանդամների համար մարզական ծրագրերի պետական և հասարակական կազմակերպությունների համատեղ մշակման անհրաժեշտությունը,
     -   հաշմանդամների հետ աշխատող համապատասխան մասնագետների պակասը:                

          Հաշմանդամների համար կազմակերպվում և ապահովվում են տարբեր մարզաձևերից  աշխարհի և  ՀՀ առաջնությունների մասնակցությունը:
         Հաշմանդամային սպորտի հարցերով զբաղվում են, ինչպես պետական մարմինները, այնպես էլ հասարակական կազմակերպությունները:

ՀՀ պետական բյուջեի «Հաշմանդամային սպորտին առնչվող ծառայություններ» ծրագրի շրջանակներում ֆինանսական աջակցություն է տրամադրվել 4 մարզական կազմակերպություններին («Հայաստանի կույրերի միավորում» հաշմանդամների հասարակական կազմակերպություն, «Հայաստանի ազգային պարալիմպիկ կոմիտե»  հասարակական կազմակերպություն, «Խուլերի հայկական սպորտային կոմիտե» հասարակական կազմակերպություն, «Հայկական հատուկ օլիմպիադաներ» հասարակական կազմակերպություն)՝ տարբեր մարզաձևերից Հայաստանի Հանրապետության առաջնությունների կազմակերպման և  անցկացման, ինչպես նաև  միջազգային մրցումներին մասնակցելու համար: 

“Հույսի կամուրջ” հասարակական կազմակերպությունը զանգվածային լրատվության միջոցների, հասարակական կազմակերպությունների և ՀՀ Կառավարության անդամների մասնակցությամբ կազմակերպել և իրականացրել է “Սպորտը հանուն հավասար հնարավորությունների” 3 մրցաշար` դարցի, շախմատի և ֆուտբոլի: Մրցաշարերը, որոնք ուղղված են լրագրողների և հանրության իրազեկության բարձրացմանը, մասնակցել է ավելի քան 250 մարդ: Մրցաշարերը կազմակերպվել են ՀՀ դարցի, ֆուտբոլի և շախմատի ֆեդերացիաների հետ համատեղ, բիզնես սեկտորի աջակցությամբ:

2010թ ՀՍՀԱՖ-ը կազմակերպել է մեկ միջազգային և ինը հանրապետական ուսումնամարզական հավաքներ վեց սպորտաձևերից` լող, գոլբոլ, բոչիա, առագաստանավային սպորտ, լեռնադահուկային սպորտ, սեղանի թենիս:   

         2010թ. փետրվարին  ՀՍՀԱՖ-ի կողմից անցկացվել է լեռնադահուկային սպորտի առաջնություն, որին մասնակցել են կույր և ֆիզիկական հաշմանդամություն ունեցող մարզիկների:       

        2011թ. ՀՀ սպորտի և երիտասարդության նախարարությունը և «Հայաստանի ազգային պարալիմպիկ կոմիտե» հասարակական կազմակերպության հետ համատեղ նախատեսվում է անցկացնել  հաշմանդամային սպորտի հիմնահարցերին նվիրված գիտա-մեթոդական համաժողով, որին մասնակցելու են պետական մի շարք գերատեսչություններ, միջազգային կառույցների և ոլորտի հիմնախնդիրներով զբաղվող հաշմանդամային մարզական կազմակերպությունների ներկայացուցիչներ:
Սոցիալական գործընկերություն հաշմանդամների հիմնահարցերով զբաղվող պետական և ոչ պետական կազմակերպությունների միջև
ՀՀ աշխատանքի և սոցիալական հարցերի նախարարությունը հաշմանդամների սոցիալական պաշտպանվածությունը բարձրացնելու և առկա հիմնախնդիրների լուծման նկատմամբ համալիր մոտեցում ապահովելու նպատակով` սոցիալական ուղղվածության ծրագրեր իրականացնելիս համագործակցում է նախարարությունների ու  գերատեսչությունների, ինչպես նաև հասարակական կազմակերպությունների և տեղական ինքնակառավարման մարմինների հետ:

Հայաստանի Հանրապետությունում գործում են հաշմանդամների հիմնահարցերով զբաղվող մի քանի տասնյակ կազմակերպություններ: Իրենց ակտիվ գործունեությամբ հանրապետության սոցիալական դաշտում իրենց ուրույն տեղն  ունեն Հայաստանի  հաշմանդամների“Փյունիկ” միությունը, “Հույսի կամուրջ”,“Հայաստանի կույրերի միավորում”, “Հայաստանի խուլերի միավորում”, , “Հավատ”, “Աստղիկ” հաշմանդամ երեխաների ծնողների միությունը,  “Փրկություն”, “Հավատ”, “Կամք և կորով”, “Ունիսոն”, “Աստղացոլք”, “Լիարժեք կյանք” և այլ հասարակական կազմակերպությունները: 

Հաշմանդամներին հասարակություն ինտեգրելու գործում` Տավուշի մարզի քաղաքային համայնքներում լուրջ աշխատանք է կատարում “Հույսի կամուրջ” հաշմանդամ երեխաների և երիտասարդների իրավունքների պաշտպանություն” հասարակական կազմակերպությունը, որը մարզի չորս քաղաքներում /Իջևան, Դիլիջան, Նոյեմբերյան, Բերդ/ ստեղծել է Երեխայի զարգացման կենտրոններ, որտեղ հաշմանդամ երեխաների համար ստեղծված են մատչելի պայմաններ: Կենտրոններում մատուցվում են` կրթական, հոգեբանա-մանկավարժական, ֆիզիկական-վերականգնողական թերապիայի, համակարգչային ուսուցման, արտթերապիայի և այլ ծառայություններ: Կենտրոններին ևս ցուցաբերվում է պետական աջակցություն` փոխհատուցելով  աշխատակիցների աշխատավարձը:

2010թ. Տավուշի մարզի Դիլիջան, Իջաևան, Նոյեմբերյան, Բերդ քաղաքներում գործող երեխայի զարգացման կենտրոններում հաշմանդամ, կրթության հատուկ կարիք ունեցող երեխաների և նրանց ընտանիքների համար կազմակերպվել են սոցիալական հմտությունների, անհատական պարապմունքներ, մատուցվել են խոսքի զարգացման, արտթերապիայի, Ֆիզիկական-վերականգնողական թերապիայի և այլ ծառայություններ ավելի քան 605 երեխայի համար:

ՀՀ աշխատանքի և սոցիալական հարցերի նախարարության կողմից պետական  աջակցություն է  ցուցաբերվում “Փրկություն” Հ/Կ-ին` փոխհատուցելով  24 աշխատակիցների աշխատավարձը: Կենտրոնի հիմնական նպատակը մտավոր խնդիրներ ունեցող հաշմանդամ պատանիների և երիտասարդների ու նրանց ընտանիքների սոցիալական, կրթական և առողջապահական հիմնախնդիրների լուծման միջոցով նրանց ինտեգրումն է հասարակություն: “Փկություն” հասարակական կազմակերպություն են հաճախում Երևան քաղաքի տարբեր համայնքներից` 13-35 տարեկան 52 շահառուներ, որոնց թվում կան զուգակցված արատներ ունեցողներ: Կենտրոնի ծառայություններից ամսվա ընթացքում պարբերաբար օգտվում են ևս 11 շահառու:  
2010թ. „Փարոս“ հասարակական կազմակերպությունը հավատարիմ մնալով իր առաքելությանը իրազեկման ծրագիր է իրականացրել ՀՀ տարբեր մարզերում, մասնավորապես` սեմինար և կլոր սեղաններ է կազմակերպել  Սյունիքի, Վայոց ձորի, Արարատի, Արմավիրի, Արագածոտնի մարզերի 14 քաղաքներում երիտասարդ հաշմանդամների հետ, ներկայացրելով “Հաշմանդամություն ունեցող անձանց իրավունքների մասին” ՄԱԿ-ի կոնվենցիան և դրանից բխող օրենսդրական փոփոխությունների անհրաժեշտությունը:

        Հաշմանդամ անձանց  իրավունքների միամսյակի շրջանակներում ’Փարոս“ ՀԿ-ը կլոր սեղաններ է կազմակերպել Գեղարքունիքի, Շիրակի, Լոռու և Արարատի մարզերի „Հաշմանդամների հարցերով մարզային հանձնաժողովների համար“: Կլոր սեղանների ժամանակ քննարկվել է մարզերում տիրող իրավիճակը, մարզի հաշմանդամ անձանց զբաղվածության, կրթության և մատչելիության խնդիրը:

Մի քանի համայնքներում, որտեղ չկան հաշմանդամների հարցերով զբաղվող հասարակական կազմակերպություններ ստեղծվել են երիտասարդ հաշմանդամների ակտիվիստների խմբեր, որոնք պատրաստ են համագործակցել ոլորտում գործող ՀԿ-ների և ՏԻՄ-երի հետ:

Ճամբարակում հաշմանադամության հիմնախնդիրների կարգավորման ոլորտում ակտիվ գործում է “Աստղացոլք” ՀԿ-ն: 2010 թ.-ին Counterpart int կազմակերպության միջոցով իրականացրել է “Սոցիալական ձեռնարկություն` քայլ դեպի սոցիալական անկախություն” շահերի պաշտպանության  ծրագիրը:
 2010 թ-ին սեպտեմբեր ամսին “Աստղացոլք” ՀԿ-ն ֆինանսական աջակցություն է ստացել OSIAF/Armenia կազմակերպությունից, ,,Совместное решение местных задач,, ծրագրի իրականացման համար: Ծրագրի նպատակն է` ստեղծել ֆինանսական միջոցներ համայնքներում գործող, կյանքի դժվարին պայմաններում հայտնված երեխաներին ծառայություններ մատուցող ՀԿ-ների համար: Ծրագրում ներգրավված են Ճամբարակի „Աստղացոլք”, Վարդենիսի „Աստղավարդ”, Իջևանի „Հույսի կամուրջ”, Ստեփանավանի „Լիարժեք կյանք” ՀԿ-ները և Վանաձորի „Զանգ”  ծրագիրը:

Ստեփանավանում գործող „Լիարժեք կյանք” բարեգործական Հ/Կ-ն  2010թ. նոյեմբեր ամսին մեկնարկեց „Կայուն ապագա` կրթության և մասնագիտական ուսուցման միջոցով” ծրագիրը, որը ֆինանսավորվում է HSBC Global Educational Trust-ի կողմից: Ծրագրի նպատակն է հաշմանդամություն ունեցող և սոցիալապես անապահով ընտանիքների երեխաներին և երիտասարդներին տրամադրել կիրառական բնույթի տարբեր հմտություններ և գիտելիքներ: Աշխատանքներն իրականացվում են „Լիարժեք կյանք” բարեգործական Հ/Կ-ի «Հատուկ կարիքներով անձանց կրթության և զարգացման համայնքային կենտրոնում:

Հաշմանդամություն ունեցող անձանց հարցերով զբաղվող ազգային հանձնաժողով
2010 թվականի ընթացքում անց է կացվել Հաշմանդամություն ունեցող անձանց հարցերով զբաղվող ազգային հանձնաժողովի 4 նիստ: Պատրաստվել է ՀՀ վարչապետի որոշման նախագիծ Հանձնաժողովի անհատական կազմում փոփոխություններ կատարելու  վերաբերյալ: 

Հաշմանդամություն ունեցող անձանց հարցերով զբաղվող ազգային հանձնաժողովի ս.թ. փետրվարի 5-ին կայացած նիստում քննարկվեց և որոշում ընդունվեց  հաշմանդամություն ունեցող անձանց հիմնախնդիրների, դրանց հնարավոր լուծումների և խոչընդոտների վերաբերյալ հանրային իրազեկվածությունը բարձրացնելու նպատակով ստեղծել հաշմանդամների հիմնախնդիրների վերաբերյալ ինտերնետային կայք, որը հնարավորություն կտա տրամադրել համակարգված, ամբողջական և պարբերաբար թարմացվող տեղեկատվություն հաշմանդամության ոլորտում առկա իրավիճակի և նախատեսվող բարեփոխումների վերաբերյալ:
Վեբկայքի ստեղծման նպատակն է ապահովել հաշմանդամության ոլորտում իրականացվող քաղաքականության և ծրագրերի, ենթակառուցվածքների, առկա խնդիրների, իրավական դաշտի հասանելիություն լայն զանգվածների: 

Կայքի ստեղծման և շահագործման աշխատանքների իրագործմանն աջակցել է “Վորլդ Վիժն” միջազգային կազմակերպության հայաստանյան գրասենյակը և ծրագիրը  ֆինանսավորվելու է մինչև 2011թ. հունիսը: 

    
Հաշմանդամների սոցիալական պաշտպանության բնագավառում իրականացվել են միջոցառումներ նպատակաուղղված հանրապետությունում հաշմանդամության սոցիալական մոդելի ներդրման, հաշմանդամների սոցիալական ներառման, հավասար իրավունքների ու հավասար հնարավորությունների ապահովման, հասարակական կյանքի բոլոր բնագավառներում հաշմանդամների համար մատչելի միջավայրի ստեղծման, նրանց բժշկասոցիալական վերականգնման, կրթական ու զբաղվածության ծրագրերի իրականացման, պրոթեզաօրթոպեդիկ և վերականգնողական պարագաներով ապահովման և այլ ծառայությունների տրամադրման ուղղությամբ:  

          Մշակվել և ՀՀ Կառավարություն է ներկայացվել “Հաշմանդամների սոցիալական պաշտպանության 2011 թվականի տարեկան ծրագրի և միջոցառումների ցանկի նախագծերին հավանություն տալու մասին” արձանագրային որոշման  նախագիծը:  Այն  հաստատվել է  ՀՀ Կառավարության 2010 թվականի  սեպտեմբերի  30-ի  թիվ  
 38-Ն արձանագրային որոշմամբ:
Հաշմանդամության սահմանման, հաշմանդամություն ունեցող անձանց սոցիալական, բժշկական և մասնագիտական վերականգնման հետ կապված իրավահարաբերությունները կարգավորելու նպատակով 2010 թվականի նոյեմբերի 9-ին կայացած հաշմանդամություն ունեցող անձանց հարցերով զբաղվող ազգային հանձնաժողովի հերթական նիստում քննարկվեց “Հայաստանի Հանրապետությունում հաշմանդամություն ունեցող անձանց իրավունքների պաշտպանության ու սոցիալական ներառման մասին” ՀՀ օրենքի նախագիծը: 

ՀՀ օրենքի նախագծով հաշմանդամություն ունեցող անձանց հասարակություն ներառելուն ուղղված քաղաքականությունը և օրենսդրությունը համապատասխանեցվում է 2006թ. դեկտեմբերի 13-ին ՄԱԿ-ի կողմից ընդունված 
«Հաշմանդամություն ունեցող անձանց իրավունքների մասին»  կոնվենցիայի դրույթներին, որոնցով  մասնակից պետությունները պարտավորություն են ստանձնել իրենց օրենսդրությամբ սահմանել և պաշտպանել սոցիալական ներառման սկզբունքները, քայլեր կատարել ուղղված հաշմանդամություն ունեցող անձանց հասարակություն ներառելուն,  որդեգրել հիմնահարցերի լուծման նոր մոտեցումներ: 
Սույն օրենքի նախագծի ընդունումը պայմանավորված է Հայաստանի Հանրապետությունում հաշմանդամություն ունեցող անձանց իրավունքների պաշտպանության ու սոցիալական ներառման գործընթացում պետական քաղաքականության հիմնական մոտեցումների ամրագրման անհրաժեշտությամբ և  ՀՀ ստանձնած միջազգային պարտավորությունների կատարմամբ :

Օրենքի նախագծով սահմանվում են հաշմանդամություն ունեցող անձանց իրավունքների պաշտպանության հետ կապված հարաբերությունները, նպատակը, հասկացությունները, սկզբունքները` մասնավորապես հավասար պայմանների ապահովում, բոլոր իրավունքներից իրավահավասար օգտվելու, բոլորի հետ հավասար ակտիվ կյանք վարելու, սովորելու, աշխատելու հնարավորությունը, պետական քաղաքականության հիմնական ուղղությունները, ոլորտի պետական կարգավորումը, հաշմանդանմություն ունեցող անձանց հիմնական իրավունքները, վերականգնողական օգնության հիմնական ուղղությունները: 

Նիստում  քննարկվել է նաև 2009-2010թթ. Հաշմանդամություն ունեցող անձանց հարցերով զբաղվող մարզային հանձնաժողովների կողմից կատարած աշխատանքները: Ուսումնասիրելու և մեթոդական օգնություն տրամադրելու նպատակով դիտարկում են անցկացվել հանրապետության մարզերի /Գեղարքունիք, Տավուշ, Արագածոտն, Լոռի, Վայոց ձոր, Շիրակ, Կոտայք/ քաղաքային համայնքներում: Հաշմանդամություն ունեցող անձանց հարցերով զբաղվող մարզային հանձնաժողովները պարբերաբար անց են կացնում նիստեր, որոնց օրակարգում ընդգրկում են հաշմանդամություն ունեցող անձանց հիմնախնդիրներին նվիրված հարցեր:

Ամփոփելով դիտարկման արդյունքները մարզերի քաղաքային համայնքներում քաղաքապետարանների շենքերը, փողոցների երթևեկելի և հետիոտն գոտիները, մայթեզրերը, սոցիալական ենթակառույցները` բուժական, կրթական, մշակութային և այլ ծառայություններ տրամադրող կազմակերպությունների շինությունները, հիմնականում հարմարեցված չեն հաշմանդամների տեղաշարժման և այլ ծառայություններից օգտվելու համար: Չկան հարմարեցված հասարակական հանգստի վայրեր, սպորտային և մանկական խաղահրապարակներ: Որոշ դեպքերում հարմարեցման նպատակով կատարված աշխատանքները չեն համապատասխանում գործող ստանդարտներին: Թույլ է շահագրգիռ գերատեսչությունների և կազմակերպությունների ուշադրության կենտրոնացումը համայնքում բնակվող հաշմանդամություն ունեցող անձանց հիմնախնդիրներին և դրանց արդյունավետ լուծմանը: Ոչ բոլոր մարզերում են ակտիվորեն կիրառվում սոցիալական գործընկերության սկզբունքները:

2010թ. նեյեմբերի 15-ից դեկտեմբերի 15-ը հանձնաժողովը հայտարարել է հաշմանդամների իրավունքների պաշտպանության, նրանց խնդիրների իրազեկման միամսյակ, որի ընթացքում կազմակերպվել են բազմաթիվ միջոցառումներ: Պետական մարմինների, հասարակական կազմակերպությունների, ուսանողների հետ հանդիպումների ժամանակ քննարկվել են հաշմանդամների իրավունքների պաշտպանության, նրանց հասարակություն ինտեգրելու գործընթացի ապահովմանը  նպաստող և աջակցող պայմանները: Միամսյակի մեկնարկի ընթացքում ցուցադրվել է «Ես գնում եմ դպրոց` 10 տարի անց»  վավերագրական ֆիլմի պրեմիերան, որը կայացավ «Նարեկացի» արվեստի միությունում: 


 
2010 թվականի դեկտեմբերի 3-ին Ա.Խաչատրյանի մեծ համաերգասրահում կազմակերպվել է Հայաստանի Հանրապետության կողմից վավերացված <<Հաշմանդամություն ունեցող անձանց իրավունքների մասին>> ՄԱԿ-ի կոնվենցիային նվիրված հանդիսավոր միջոցառում` <<Միանանք հանուն հավասար հնարավորությունների>>  խորագրով:
Միջոցառմանը ներկա էին ՀՀ առաջին տիկինը, Հայաստանի Հանրապետության օրենսդիր և գործադիր մարմինների ներկայացուցիչներ, ՀՀ-ում հավատարմագրված դեսպաններ, գործատուներ, հասարակական կազմակերպությունների ներկայացուցիչներ:

Միջոցառման ընթացքում հաշմանդամություն ունեցող անձանց հիմնախնդիրների լուծման գործում մեծ ներդրում ունենալու համար ՀՀ Վարչապետի հուշամեդալով պարգևատրվեց <<ՎիվաՍել-ՄՏՍ>> ընկերության գլխավոր տնօրեն Ռալֆ Յիրիկյանը` հաշմանդամների զբաղվածության խնդրի լուծմանն ակտիվորեն աջակցելու և հաշմանդամություն ունեցող անձանց մեր երկրի մշակութային իրադարձություններին հաղորդակից դարձնելու համար:

Վարչապետի հուշամեդալով պարգևատրվեցին նաև ՀՀ կրթության և գիտության նախարարության կրթության ազգային ինստիտուտի տնօրեն Նորիկ Ղուկասյանը` ներառական կրթության ներդրման գործում կատարած մեծ աշխատանքի համար, <<Արաբկիր>> բուժվերականգնողական կենտրոնի վիրաբույժ Կարեն Քոլոյանը` մանկական օրթոպեդիայի զարգացման և վերականգնողական ծառայություններ մատուցելու համար, ինչպես նաև` <<Նարեկացի>> արվեստի միության տնօրեն Նարեկ Հարությունյանը` Հայաստանում և Արցախում մատչելի և հարմարեցված մշակութային օջախներ ստեղծելու համար:

Հաշմանդամություն ունեցող անձանց հիմնախնդիրներին լավագույնս անդրադառնալու համար ՀՀ աշխատանքի և սոցիալական հարցերի նախարարության կողմից 2010թ. լավագույն լրատվամիջոց  ճանաչվեց Հանրային ռադիոն:

Միջոցառմանը ելույթ ունեցան հայկական երգարվեստի ներկայացուցիչներ, այդ թվում նաև հաշմանդամություն ունեցող անձինք: 
 
 
Ոլորտը կարգավորող իրավական ակտերի ցանկը

· 2006թ. "Հաշմանդամություն ունեցող անձանց իրավունքների մասին" կոնվենցիան Հայաստանի Հանրապետությունում   վավերացվել է 2010 թվականի  մայիսի 17-ին և ուժի մեջ է  մտել 2010թ. հոկտեմբերի 22-ին:

· 1993թ. ՄԱԿ-ի Գլխավոր ասամբլեայի կողմից ընդունած "Հաշմանդամներին հավասար հնարավորություններ ապահովելու համար ստանդարտ կանոններ":

· "Վերանայված եվրոպական սոցիալական խարտիա" 1996թ. /Եվրախորհուրդ/:

· ԱՊՀ երկրների ղեկավարների միջև 1993թ. մարտի 12-ին կնքված "Հայրենական Մեծ պատերազմի մասնակիցների և նրանց հավասարեցված անձանց, հաշմանդամների և նրանց հավասարեցված անձանց արտոնյալ երթևեկության իրավունքների փոխադարձ ճանաչման մասին" համաձայնագիր:

· 1994թ. ապրիլի 15-ին կնքված "Հայրենական Մեծ պատերազմի մասնակիցների և հաշմանդամների, ինչպես նաև այլ պետություններում մարտական գործողությունների մասնակիցների, զոհված զինծառայողների ընտանիքների արտոնությունների և երաշխիքների փոխադարձ ճանաչման մասին" համաձայնագիր:

· "Հայաստանի Հանրապետությունում հաշմանդամների սոցիալական պաշտպանության մասին" ՀՀ օրենք (1993թ.):
· "Սոցիալական աջակցության մասին" ՀՀ օրենք (2005թ.):

· "Պետական կենսաթոշակների մասին" ՀՀ օրենք:

· "Հայրենական Մեծ պատերազմի վետերանների մասին" ՀՀ օրենք:
· "Զինծառայողների և նրանց ընտանիքների անդամների սոցիալական ապահովության մասին" ՀՀ օրենք:
· "Բնակչության բժշկական օգնության և սպասարկման մասին" ՀՀ օրենք:
· "Բնակչության զբաղվածության և գործազրկության դեպքում սոցիալական պաշտպանության մասին" ՀՀ օրենք (2005թ.):

· "Հաշմանդամների սոցիալական պաշտպանության 2006-2015 թվականների ռազմավարություն" 2005թ. նոյեմբերի 3-ի ՀՀ կառավարության նիստի N 44 արձանագրություն:
· ՀՀ կառավարության 1997թ. նոյեմբերի 4-ի "Միայնակ տարեցների և հաշմանդամների տնային պայմաններում սպասարկումը բարելավելու ծրագիրը հաստատելու մասին" N 485 որոշում:

· ՀՀ կառավարության 2006թ. մարտի 2-ի "Բժշկասոցիալական փորձաքննության իրականացման կարգը հաստատելու մասին" թիվ 276-Ն որոշում:

· ՀՀ կառավարության 2007թ ապրիլի 12-ի "Պրոթեզաօրթոպետիկ պարագաների, վերականգնման տեխնիկական և այլ օժանդակ միջոցների տրամադրման կարգը պրոթեզաօրթոպետիկ պարագաների, վերականգնման տեխնիկական և այլ օժանդակ, միջոցների օգտագործման ժամկետները հաստատելու և ՀՀ կառավարության 2003թ. դեկտեմբերի 24-ի N1780-ն որոշումն ուժը կորցրած ճանաչելու մասին" թիվ 453-Ն որոշում:

· ՀՀ կառավարության 2006թ. դեկտեմբերի 7-ի "Ծեր և հաշմանդամ քաղաքացիներին խնամքի տրամադրման կարգն ու ծեր և հաշմանդամ քաղաքացիներին խնամքի տրամադրումը մերժելու հիմք հանդիսացող հիվանդությունների ցանկը հաստատելու մասին" N 1874 որոշում: 

· ՀՀ կառավարության 2007թ. մայիսի 31-ի "Ծերերի և հաշմանդամների խնամքի և սոցիալական սպասարկման նվազագույն չափորոշիչները հասատատելու մասին" N 730-Ն որոշում: 

· ՀՀ կառավարության 2007թ. հունվարի 18-ի "Ծեր և հաշմանդամ քաղաքացիների խնամքի և սպասարկման կազմակերպման լիցենզավորման կարգը և լիցենզիայի ձևը հաստատելու մասիn" N 143-Ն որոշում:

· ՀՀ կառավարության "Տեսողության խնդիրներ ունեցող անձանց "Արև" համակարգի ուսուցման և համակարգչային տեխնիկայի տրամադրման կարգը հաստատելու մասին" 2008 թվականի մարտի 6-ի N 211-Ն որոշում:

· ՀՀ կառավարության "Հայաստանի Հանրապետության կառավարության 2005 թվականի հուլիսի 28-ի N 1067-Ն որոշման մեջ փոփոխություններ կատարելու մասին" 2008 թվականի հունիսի 26-ի N 644-Ն որոշում:

· ՀՀ կառավարության "Հաշմանդամների և բնակչության սակավաշարժուն խմբերի համար սոցիալական, տրանսպորտային և ինժեներական ենթակառուցվածքների մատչելիության ապահովման կարգը հաստատելու մասին" 2006 թվականի փետրվարի 16-ի N 392-Ն որոշում:
· ՀՀ վարչապետի "Հաշմանդամություն ունեցող անձանց հարցերով զբաղվող ազգային հանձնաժողով ստեղծելու, ազգային հանձնաժողովի աշխատակարգն ու անհատական կազմը հաստատելու և Հայաստանի Հանրապետության վարչապետի 2006 թվականի հոկտեմբերի 10-ի N 747-Ն որոշումն  ուժը  կորցրած ճանաչելու մասին" 2008 թվականի  փետրվարի 25-ի  N 98-Ն որոշում:

· ՀՀ քաղաքաշինության նախարարի "ՀՀՇՆ IV-11.07.01-2006 /ՄՍՆ 3.02-05-2003/ "Շենքերի և շինությունների մատչելիությունը բնակչության սակավաշարժուն խմբերի համար" շինարարական նորմերի հաստատաման մասին" 2006 թվականի նոյեմբերի 10-ի N 253-Ն հրաման:
